
 Peyvəndlərin aparılmasına dair göstərişlər
                       və əksgöstərişlər
Peyvənd olunacaq bütün uşaqlar həkim tərəfindən ciddi şəkildə müayinə olunmalı, anamnestik məlumatlar hesaba alınmalıdır. Əvvəllər aparılmış immunizasiyaya qarşı reaksiya, yanaşı gedən xəstəliklər, dərman preparatları və qida məhsullarına qarşı allergiyanın olması və s. nəzərə alınmalıdır. 
Kənd yerlərində yaşayan və xroniki xəstəlikləri, allergik vəziyyətləri olan uşaqlar peyvənddən əvvəl mütləq şəkildə həkim tərəfindən müayinə olunmalıdır. Peyvənd günü hər bir uşaq vizual yoxlanılmaqla yanaşı termometriyadan keçməlidir. Qeyri-normal reaksiyaların qarşısını almaq üçün şərti (nisbi) əksgöstərişi olanlar müvafiq mütəxəssislərin tərtib etdiyi sxemə uyğun fərdi qaydada peyvənd olunmalıdır. 
Kəskin xəstəlik keçirmiş şəxslər tam kliniki sağalmadan 1 ay sonra, meninqokokk infeksiyası keçirmiş şəxslər isə uyğun olaraq 6 və 12 aydan tez olmayaraq peyvənd edilə bilərlər. Bir infeksiyaya qarşı peyvənd olunmuş şəxs digər infeksiyaya qarşı 264 
yalnız 2 ay keçdikdən sonra peyvənd edilə bilər. Mənfi immunoloji sınağa (Mantu) malik uşaqlar yalnız sınaq qoyulduqdan sonra peyvəndə cəlb edilə bilər. Sınağın nəticələri müsbət olduqda onlar müvafiq mütəxəssisin məsləhətinə göndərilir. Peyvəndləmənin gedişində və alətlərin hazırlıq mərhələsində aseptika qaydaları ciddi gözlənilməlidir. Hər bir peyvənd ediləcək şəxs üçün ayrıca şpris və ucluq istifadə edilməlidir. Hər şprisə yalnız bir peyvənd dozası yığılmalıdır. 
Peyvənd otağında təxirəsalınmaz tibbi yardım göstərmək üçün lazımi dərmanlar olmalı, bioloji preparatların saxlanılması üçün şərait yaradılmalıdır. 
Preparat yeridilməzdən əvvəl tibb işçisi preparata dair təlimatla yaxından tanış olmalı, ampulanı açmazdan əvvəl üzərindəki etiketin təyinata uyğunluğunu yoxlamalıdır. Preparat yeridildikdən sonra uşağın adı, soyadı, təvəllüdü, preparatın adı, seriyası, nəzarət nömrəsi, peyvəndin edilmə vaxtı göstərilməklə qeydiyyat aparılmalıdır. 
Peyvəndlərin yerinə yetirilməsinə ancaq praktik sağlam və müvafiq hazırlıq keçmiş tibb işçiləri buraxıla bilər. Kəskin respirator xəstəlik, qrip, anginalı şəxslər, əlində yüngül travma və ya cızıq olan, dəri və selikli qişalarda lokalizasiyasından asılı olmayaraq irinli zədələnmələr olan şəxslər peyvəndin yerinə yetirilməsində iştirak edə bilməzlər. Peyvənd etməzdən əvvəl tibbi heyət əlini sabunla yumalı, barmaqlarının uclarını spirtlə silməli və yodla işləməlidirlər. 
Bakterial və virus preparatları təlimatda göstərilən şəraitə uyğun saxlanılmalıdır. Diri vaksinlərin saxlanılmasına xüsusi diqqət yetirilməlidir. Gigiyena və Epidemiologiya Mərkəzlərində direktorun əmri ilə peyvənd preparatlarının saxlanılmasına, daşınmasına cavabdeh tibb işçisi (epidemioloq və ya həkim köməkçisi) ayrılır. Peyvənd materialının daxil olması xüsusi jurnallarda qeydə alınır.
